http://www.berria.info/iritzia/zutabea_ikusi.php?Saila=IRITZIA&Iturria=BERRIA&Data=2005-06-30&Produktua=BERRIA&Edizioa=00&Orria=006&Kont=010&Sinadura=LURDES%20ARISTORENA&Zint=<zintiloa>gogoeta</zintiloa>

2005-06-30                         608 hitz

Zuek sinatu? Nik ere bai 

Lurdes Aristorena 

Saioa eta Lorea Azpilikueta preso politikoen ama 

Asko gara ja, eta pentsaera desberdinekoak, sinatu dugunok. Baina sinatu, zer? esango duzue. 


Ba, begira, sinatu dugu euskal preso politikoak Euskal Herrira ekartzeko orain. Eta sinatu dugu, jakin badakigulako zer den sakabanaketa, eta ez uste dugulako edo entzun dugulako, ez, egun batean, bitan É bere atzaparretan nahasita egotera behartzen gaituztelako eta badakigulako hori zer den, astero-astero milaka kilometro egin behar izatea irribarretxo soil bat bada ere eskaintzeko eta jasotzeko, behin eta berriro maite ditugula eta inoiz ez ditugula bakarrik utziko esateko. Baina, noski, hori batzuek egin dezakegu, mugitu ahal garenok, osasunez horren gaizki ez gabiltzanokÉ baina, amamak 94 urterekin? Eta amonak nahi eta ezin? Eta osabak bizkarrezur korapilatsu horrekin? EtaÉ beno, beti dago zerbait okerrago, jakina, baina horren izenean onartu behar dugu dena?Kaleko jendearekin hitz egitean, hau da, gu bezalako edozeinekin, ez handi-mandiekin, noski, horrelakoak esaten dizkigute: «Eta sinadura horiek, balio dute? Balioko dute? Ai, nik ez dut ezer sinatzen, horrenbeste gauza sinatzen dira! Ez dut nik pentsatzen dudana inork jakiterik nahi, badakizu, politikari hauekin ez dago fidatzerik! Eta gero jakingo da sinatu dudala? Nik ez dut joko horretan sartu nahi. Badaezpada ereÉ Bestela geroÉ! Beldur naiz...», eta abar luze-luzea. Aitzakiak dira, oinarridun edo oinarri gabeak, baina aitzakiak denak, nahiz eta argi ikusi benetako egoerari aurre egin nahi ez diotelako dela, ez dira inoiz bukatzen. 

Jakina da aitzakia askoren oinarrian beldurra dagoela, jakin baitakite ezer gutxirengatik edo ezerengatik ere bai, beste batzuk pasatzen ari garena pasatu dezaketela eta isilik egonik beharbada ez zaiela tokatuko. Kanta batean baino gehiagotan entzun daiteke hamaika modutan; ni ez naiz mugituko, gaur ez doa nirekin, isilduko naiz. Eta bihar? Ez doa nirekin! Eta etzi edo etzidamu bada, nor mugituko da? 

Zu ez noski, usteltzen utziko dituzu, zurekin ez doa! Ai, baina ez dago hurbil ez, bertan duzu, atzaparretan erori zara, zer, zurekin ez doa? Bihotz gabe halakoa! Gizagaixoak zure ingurukoak, gaixoa zure familia!Askotan pentsatzen dut ez dagoela, edo inor gutxi dagoela, haurrek ikusten duten logikarekin ikusten duenik, baina ez, izan badago eta bihotza eskuan dutela esaten dizute: «Eraman badute zerbait egin duelako izango da, ezta? Ba ez, ez du ezer egin. Ba orduan, zer dabiltza, ikaratu nahian? Ez dago eskubiderik! Utz ditzatela behingoz!».«Bai, ezer egin du. Eta hori zergatik? Zein izan da arrazoia, eragingarria, beti dago zergatirik, ezta? Bai, arazo politiko bati bestelako irtenbiderik ez antzemanda, konpontzeko borondate ezean, ba bide horri heldu dio. Baina beno, hori bada arazo guztia, arazoa politikoa da, ezta? Ba orduan politikoek konponduko dute eta inork ez du horretarako beharrik sentituko. Etorkizuna konponduta, primeran!»Eta oraina? Zer egin dezakegu orain, honi buelta emateko, indar handiz bultzatzeko eta arazo politiko hau sendabidean jartzeko? Ahal dugun guztia egin behar dugu baina, hasteko, erraza da: sinatu ez duzuenok sinatu ahal duzue eta konponbidean urrats garrantzitsu bat ematen lagunduko duzue.Euskal presoak Euskal Herrira ekartzeak, hau da, sakabanaketa amaitzeak, senide eta lagunei erantsitako zigorra arinduko lieke, bidaia bukaezinak sentimenduen sumendia lehertzeko zorian egindakoak, ikustera garaiz ailegatzeko irrika, grina, oztopoak oztopo denak gainditu behar eta azkenik beroa gela hotzean, irribarrea, nahiak, hitzak, musuak eta agurra, zorigaiztoko agurra! Erloju madarikatua! 40 minutuak joan dira? Ez, ez da posible, ezin izan dugu erdiaren erdia ere esan; eta berriro noiz? Telefonoz lau minutu eta 48 segundoko deian? Hau gizakion duintasuna zapaldu nahi izatea da, bestela ez da ulertzen 800, 1.000, 1600... km eginaraztea joan-etorrian, azkarregi doan erloju baten berrogei minutuak gozatu eta sufritzeko «¡Salgan ya! Vamos, salgan ya, esto es una cárcel». Eta nire baitan, «y vosotros carceleros de nuestra dignidad».Honekin guztiarekin bukatu nahi baduzu zure laguntza ezinbestekoa da, sina ezazu, askok egin dute jada, askok egin dugu, eta orain zu falta zara! 

